
經產之劑 

當歸散《金匱方》養血、安胎。 

原文 

當歸散益婦人妊，朮芍芎歸及子芩，安胎養血宜常服，

產後胎前功效深。 

 

註釋 

婦人懷妊，常宜服之，臨盆易產，且無眾疾。當歸、川芎、芍藥、黃芩各一

斤，白朮半斤。為末，酒調服。○朱丹溪曰：黃芩、白朮安胎之聖藥。蓋懷妊宜

清熱涼血，血不妄行則胎安。黃芩養陰退陽，能除胃熱。白朮補脾，亦除胃熱。

脾胃健則能化血養胎，自無半產、胎動、血漏之患矣。 

 


